
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨНЧИН ХҮҮГИЙН ШАСТИРЫН ТУХАЙ

	 

	Монголчууд эртнээс нүүдэллэн амьдарсаар ирсэн тул боловсон тохилог хот балгас байсангүй. Нүүдлийн аж ахуй бол соёлын үнэт бүтээл, ном бичгийг он удтал улируулан хадгалахад их л бэрхшээлийг учруулдаг байна. Гал түймэр, ус үер, салхи шуурганд ном бичиг байтугай, гэр орон ч сүйдэн үрэгдэх нь олон байжээ.

	Бас эцэг өвгөдийн үеэс уламжлан ирсэн соёлын үнэт бүтээлийг хайрлан хамгаалах сэтгэл мэдрэлээр дутмаг учраас ном бичгийг сүйтгэн үрэгдүүлэх явдал урьд байтугай одоо ч үзэгдсээр байна.

	Тэгээд 13 ба 14 дүгээр зууны үеэс шууд хадгалагдан ирсэн уран зохиолын дурсгалт бичиг маш ховор юм. Тэр үед уран зохиол байсан уу? гэхэд байсан юм. Байсан тэр нь шууд бидний үед бараг хүрэлцэж ирсэнгүй.

	Монголын алдарт "Нууц товчооноос" гадна, тэр үеэс хэдэн цөөн зохиол, их төлөв 17 дугаар зууны үе ба түүнээс ч сүүлийн үеийн зохиолч нараар дамжиж бидний үед хүрч иржээ. 17 дугаар зууны үеийн түүх Лу. Алтан товчоос гурван зуун тайчуудыг дарсан шүлэглэлийг бид олж үзлээ. Аргасан хуурчийн домог, Чингисийн цадиг гэдэг зохиолд оржээ. Өнчин хүүгийн шастир бол мөн Чингисийн цадиг ба баарүн Рашпунцагийн зохиол «Болор эрих»-д оржээ.

	Тэгэхлээр энэ зохиолууд 17 дугаар зууны үе буюу түүнээс сүүлийн ч үеийн зохиолч нарын бичсэн зүйл биш болов уу гэж асууж болох юм. Үүнд биш гэж хариулна. Учир нь тэр дурдсан зохиолуудын агуулга, сэдэв, үг хэл зэргийг судалж үзэхэд сүүлийн үеийн зохиол биш, 13 буюу 14 дүгээр зууны үеийн зохиол болох нь тодорхой байна. Бас ч тэр эрт цагаас шууд бидний гарт орсон ганц хоёр зохиол бий. Түүний нэг нь Алтан ордны үйсэн дээрх бичиг мөн. Үүнийг 1930 онд Ижил мөрний хөвөөний нэг булшнаас олж авсан юм.

	13 ба 14 дүгээр зууны үед монголчууд "Нууц товчоо" зэргийн түүхчилсэн том яруу найргийн зохиолыг бүтээснээс гадна олон тооны жүжиг, уран зохиол, шүлэглэл, хуурын дуу, аяны найраг зэргийг бүтээсэн байна. Аян замд хэрэглэх ийм жижиг хэлбэрийн зохиолыг «эмээлийн дуу» гэдэг байжээ.

	Тэр үед албан бичгийг их төлөв шүлгээр зохиодог байжээ. Ийм шүлэглэсэн үгийг цээжлэхэд амархан бөгөөд үг гээгдүүлэхгүй хэлэхэд дөхөм болно. Ийм учраас элч явуулж үг хэлүүлэх буюу элч бичиг илгээхийг «элчид дуу бариулан илгээв» гэдэг байжээ (Нууц товчооны 177, 181, 199, 265 дугаар зүйлүүдийг үз) Ийм шүлэглэсэн бичгийн жишээ нь Нууц товчоонд олон бий. Жишээ нь: Гурван мэргэдтэй байлдахаар бэлтгэх үед Жамухаас Чингист хэлүүлсэн үг зэрэг болно. Ийм дуу бичгийг хэлээд өнгөрөх төдий биш, бас бичиж авдаг байсан, бичсэн баймааж нь сая Нууц товчоонд орсон байх ёстой. Чингис хаан, Хятадын бомбо Чан Чунтай ярьсан зүйлээ уйгур үсгээр бичээд ав гэж шадар бараа бологчдодоо тушааж байжээ.

	14 дүгээр зууны үеийн алдарт түүхч Рашид-эд-Дин, монгол үсгээр бичсэн эвхмэл бичгүүдийг хэрэглэв гэж бичсэн бөгөөд Рашид-эд-Диний түүхэнд Монголын сургаал билэг, уран өгүүллэг, шүлгүүд олон бий.

	13 дугаар зууны үед эмээлийн дуу, элдэв хүний хэлсэн мэргэн үг, сургаал билэг, уран шүлэг, цэцэн яриа зэргийг бичиж авдаг байжээ. Лувсанданзангийн Алтан товчид "Суут богд Чингис хааны үед ухаантан сэцэд мэргэд сэлбэн холбин өгүүлсэн хийгээдийг хойдод хууль болготугай хэмээн эдүгээ дэвтэрт бичив" гэжээ. 

	Бас «(Чингис хаан)

	 

	Аль есөн өрлөгийн үг нь 

	Аливаа хойтсын тулд

	Аван хэлэлцтүгэй ер бүгд та 

	Ашид хаад, ноёд үзтүгэй

	Хэмээн зарлиг болсонд

	Гэгээн ухаант сэцэд мэргэд бүгдээр 

	Хэтэрхийеэ есөн өрлөгийн үгсийг

	Хэрэглэн эмээлийн дуунд авав» гэжээ.

	 

	Инжинашийн Хөх сударт, Аргасан хуурчийн домгийн эцэст бичсэн нь: «Оюут сэцэн ба Сайхан сурталт нар шунхт үзгээр Хөх дэвтэрт тэмдэглэн бичиж, бас олонд тараан зарлаж сургаал болгов» гэжээ. Уран зохиол, үлгэр домгийг Хөх дэвтэрт бичсэн тухай мэдээг Инжинаш лав хуучин түүх бичгээс уламжлан авсан биз ээ.

	Энэ бүгдийг нийлүүлж үзэхэд тэр үед, эмээлийн дуу шүлэглэл, эвхмэл бичгүүд нэлээд байжээ. Иймэрхүү зохиолын нэг нь өнчин хөвүүний шастир гэдэг зохиол болно.

	Чингисийн есөн өрлөгтэй өнчин хөвүүний сэцэлсэн шастир гэдэг энэ зохиол, Лу. Алтан товч, Раашпунцагийн Болор эрих зэрэг зохиолоор уламжлан хүрч иржээ. 1900 онд Позднеевын эмхэтгэсэн монгол утга зохиолын унших бичигт орж анх хэвлэгдсэн бөгөөд хоёрдугаар удаа 1923 онд нийслэл Хүрээнд Чингис богдын дурсгалын түүвэр гэдэг номд орж хэвлэгджээ.

	Нууц товчооноос эхлээд Оюун түлхүүр хүртэл нэлээд зохиол цөм Чингисийн нэртэй холбогдсон байна. Тэрчлэн өнчин хөвүүний шастир мөн Чингисийн нэртэй холбогдсон юм. Гэвч ялгавартай зүйл бий. Дээрх зохиолуудын гол баатар нь Чингис хаан буюу түүний шадар өрлөг ноёд байхад энэ өнчин хөвүүний шастирт Чингис хаан ба түүний өрлөгүүдийн хамтаар үүдэнд суусан өнчин хөвүүн, зохиолын гол баатар болж оржээ. Энэ бол бүр өөр үзэгдэл бөгөөд феодалыг эсэргүүцсэн, ард түмний тэмцлийн нэг илрэл мөн.

	Монголын аман зохиолын үлгэрт нэг өнчин муу хүү, тэнгэрийн хувилгаан, хааны баатар, ноёны бөх зэрэг олон хүчтэнтэй барилдан дийлдэг ба өнчин хүүгийн туранхай бор даага, ноёны салхин зээрд, шувуун цагаан зэрэг морьдтой уралдаад бас түрүүлж, эрийн гурван наадамд өнчин хүү ялж гараад хаан ноёны гуа дагиныг эхнэр болгон авах буюу хаан ноёны ширээг булаан эзлэв гэсэн иймэрхүү явдал олон гардаг байна. Ард түмэн, өөрийн ангийг өнчин хүүгээр төлөөлүүлж түүнийг их хаад, ноёдоос илүү хүчтэй болгон үзүүлдэг нь ард түмний мөрөөдөл хүслийн илрэл юм. Тэрчлэн өнчин хөвүүний шастир бол энэ дурдсан аман зохиолын үлгэрүүдтэй нэг чиглэлийн зохиол болно.

	Энэ зохиолын агуулгыг товч хэлбэл: Чингис хаан, есөн өрлөгийн хамтаар хурим найр хийж, архины тус хор хоёрыг шүүмжлэн хэлэлцэж байжээ. Зарим өрлөг нь архийг магтаж «архигүй болбол хурим цулгуй болно» гэж байв. Зарим нь "амлан ядах үгэнд чимэг нэмдэг, алалцах дайсанд зүрхийг хатаадаг" гэж архийг магтана. Зарим өрлөг нь архийг буруушааж «архигүй болбол амраггүй буюу амраглан суугч энэ биед маань жаргалгүй буюу архийг тэвчье» гэнэ. Зарим нь архи уухыг бүр сүртэй уран сайхнаар буруушаан шүүмжилнэ. Хүлүг Буурч ноёны хэлсэн нь:

	 

	«Аманд ороход Алтан шумуул мэт,

	Амнаас гарахдаа

	Арслан заан боссон мэт.

	Хэлэнд орохдоо

	Хэдгэнэ шумуул мэт,

	Хэлнээс гарахдаа

	Хэдэр заан боссон мэт.

	Онол билгийг мартуулдаг,

	Олсон зөөснийг баруулдаг

	Архинд бүү амташъя

	Аливаа үгээ хэлэлцэн тархъя» 

	 

	гэжээ.

	Чингисийн өрлөгүүдийн нэг хэсэг нь архийг огт уухгүй гэж, нөгөө хэсэг нь архийг учиргүй ууна гэж хоёр тийшээ хэтрэн маргалдаж байхад үүдэнд байсан өнчин хүү зөвшөөрөл авч босоод хамгийн зөв, хамгийн үнэн үгийг хэлжээ. Түүний хэлсэн нь:

	 

	«Багахан уувал жаргал биш үү.

	Бахархан шунавал эргүү биш үү.

	Балмад согтвол галзуу биш үү.

	Учиртай уувал жаргал биш үү.

	Унатал согтвол мунхаг биш үү» гэжээ.

	 

	Бага сага амсаж хир зэргээр ууж болох бөгөөд хэрхий уух хэрэггүй гэж өнчин хүүгийн хэлсэн нь чухамдаа зөв үг юм. Олон өрлөгөөс илүү зөв үгийг өнчин хөвүүн хэлсэнд өрлөгүүд ба ялангуяа Чандага сэцэн ноён их уурлан цухалджээ. Тэр ноён өнчин хүүг зандран:

	 

	«Өнчин хөвүүнд үг бий юү

	Өргөдөг моринд гүйдэл бий юү» 

	 

	гэв.

	 

	«Өнчин хүүг асарвал 

	Өсөхгүй юү

	Өргөдөг морийг тэжээвэл

	Таргалахгүй юү» 

	 

	гэж хүү хариулав.

	Тэхлээр Чандага сэцэн бүр их уурлаж: 

	 

	«Хулгана мэт биеийг чинь эвдэнэ.

	Хурсан бүгдэд гайхал болгоно» гэв.

	 

	Хүү хариуд нь:

	 

	«Чандага сэцэн танд хэлсэнгүй би 

	Чингис хаандаа айлтгав би.

	Буруу зөвийг ялгадаггүй бил үү.

	Булингаргүй далайг эзэрхдэг бил үү.

	Богд эзний хайрыг өмчирхдөг бил үү.

	Онон мөрний усыг

	Ховоогоор ширгээж болох уу?

	Огторгуйн солонгыг 

	Гараар барьж болох уу?

	Идэр мөрний усыг 

	Элсээр боож болох уу?

	Эрдэмт хүний санааг

	Цэнэж (басамжилж) олох уу?» 

	 

	гэж асуугаад Чандага сэцнийг мухардуулсан байна.

	Тэгэхэд Чингис хаан, Чандага сэцний үгийг буруушааж, өнчин хүүгийн үгийг зөв гэжээ. Тэгээд өнчин хүү, Чингисийн есөн өрлөгтэй маргалдаж давсан байна.

	Энэ зохиолыг чухам үнэн түүхт явдал гэж үзэж болохгүй. Уран зохиолч шүлэгч хүн, эмээлийн дуу, хуурын дуу болгож зохиосон шүлэглэл гэж үзэх хэрэгтэй байна.

	 

	Ц. Дамдинсүрэн

	 


ЧИНГИСИЙН ЕСӨН ӨРЛӨГТЭЙ ӨНЧИН ХӨВҮҮНИЙ СЭЦЭЛСЭН ШАСТИР

	 

	Чингис хаан Хэрлэн мөрөнд нутаглан бүхийд

	Зуны тэргүүн сард түшмэддээ зарлиг болруун,

	 

	Манай Монголын тэжээсэн

	Мал нь хэдэн зүйл буй боловч

	Өст дайсантай байлдахад нөхрийн дээд,

	Үлдэх дайсныг даруй түргэн  гүйцэгч

	Үл алдагч хавт баатруудын жигүүр,

	Өсөх залуусын биеийн чимэг болсон

	Эрдэнэ морины шим сүүний дээжийг

	Эрхт тэнгэр дэлхийд өргөн тахиад

	Үүнээс эхлэн сайтар тогтоож бүрүүн.

	Энэ Монгол улсад хууль болгосугай гээд

	 

	Есөн өрлөг, таван тайж тэргүүлэн

	Ер таван өнгө дөрвөн харь улсаа 

	Хурааж их хуримыг хийхэд 

	Суут богдод Сүлдэсний Сурхан шар хэлэв.

	 

	Дээд хаан эзэн минь айлдан соёрх,

	Дэлгэр их энэ хурал чуулганд

	Унд дарсгүй болбол

	Үтэл цулгуй болно гэв.

	 

	Заяат эзнээ Сурхан Шар өгүүлбэл 

	Жалайрд гуа Мухули угтаж аваад хэлэв.

	 

	Барилдсан үгсийг минь байлгадаг биш үү.

	Бардам дээрэнгүй сэтгэлийг төрүүлдэг биш үү. 

	Чуулсан үгсийг минь цуцалдаг биш үү.

	Цугласан биеийг минь тэмцүүлдэг биш үү.

	Улигт муу унд дарсыг тэвчвэл

	Үг маань бэх, бие маань исал (бат сайн) биз гэв 

	 

	Цогт төрсөн богдод гуа Мухули хэлбэл,

	Зүрчидийн Чу мэргэн угтаж аваад хэлэв.

	 

	Санасан үгийг маань илрүүлдэг биш үү.

	Сайн муу хоёрыг маань мэдүүлдэг биш үү. 

	Доторх үгсийг маань гаргадаг биш үү.

	Дор дээр хоёрыг маань ялгадаг биш үү.

	Эртнээс нааш рашаан биш үү.

	Энэ ертөнцөд жаргал биш үү.

	Үүнээс хойно дуртгал биш үү.

	Эдүгээ үүнийг тэвчвэл

	Энэ хурим цулгуй болох зөв буюу гэв.

	 

	Ачит төрсөн эзнээ Чу мэргэн айлтгавал,

	Арладын Хүлүг Буурч угтаж аваад хэлэв. 

	 

	Аманд орохдоо алтан шумуул мэт 

	Амнаас гарахдаа арслан заан боссон мэт

	Хэлэнд амсахад хэдгэнэ шумуул мэт

	Хэлнээс гарахдаа хэдэр заан боссон мэт

	Оюун билэг хоёрыг маань мартуулдаг биш үү.

	Олсон зөөсөн хоёрыг маань баруулдаг биш үү.

	Биеийн сүлдийг маань бууруулдаг биш үү.

	Бэхлэн хэлэлцсэн үгийг маань мартуулдаг биш үү. 

	Сархдад бүү шамдан согтъё л.

	Сайн муу хоёрыг ялган хэлэлцье л.

	Архинд бүү амтшин согтъё л.

	Аливаа үйлсээ хэлэлцэн тархъя л гэв.

	 

	Ухаант хаан эзнээ Хүлүг Буурч өгүүлбээс 

	Урианханы Зэлмэ угтаж аваад хэлэв.

	 

	Бор дарсны зориг буюу 

	Богд эзний маань засаггүй буюу 

	Хар архины дур бил үү 

	Хаан эзний маань цаазгүй буюу 

	Унд дарсыг хураая л.

	Унага даага мэт цэнгэе л.

	Урьд хожид согтъё л.

	Унатал бостол хэвтье л.

	Архи дарсыг хураая л.

	Ангир галуу мэт цэнгэе л.

	Амраг сайхан нөхдөө Аван жаргая л.

	Аливаа хүслээ ханалцан тархъя л гэв.

	 

	Билэгт төрсөн эзнээ Зэлмэ өгүүлбээс 

	Бэсүдийн Зэв угтаж аваад хэлэв.

	 

	Унд дарсгүй болохул ураггүй буюу 

	Учирсан энэ бие маань жаргалгүй буюу 

	Архигүй болохул амраггүй буюу 

	Амраглан суугч энэ бие маань жаргалгүй буюу 

	Хар архийг тэвчье л.

	Хаан эзнийхээ өмнө үнэхээр зүтгэе л.

	Хан их төрийн үйлийг зөвлөе л.

	Харшлах дайсны үйлийг бэлдье л гэв.

	 

	Онц төрсөн эзнээ Зэв өгүүлбээс 

	Ойрдын Хар Хяруу угтаж хэлэв.

	 

	Хурсан бүгд уувал жаргал биш үү.

	Хол ойр сонсгол хүсэл биш үү.

	Амлан ядах үгэнд чимэг нэмдэг биш үү.

	Алалдах дайсанд зүрхийг маань хатаадаг биш үү. 

	Богд эзний өмнө 

	Бор дарсыг хураагаад 

	Бага ихгүй зэргээр ууж 

	Баясгалант их хөөрийг үзье л гэв.

	 

	Богд эзнээ Хар Хяруу өгүүлбээс 

	Борхул угтаж аваад хэлэв.

	 

	Амраг нөхрөөс алгасуулдаг биш үү.

	Алиа муу сэтгэлийг төрүүлдэг биш үү.

	Ханилсан нөхрөөс хагацуулдаг биш үү.

	Харгис дээрэнгүй сэтгэлийг төрүүлдэг биш үү. 

	Бор дарсны эрдэм нь ер чухаг буй заа.

	Бурчиж эвдэх гэм нь ер олон буй заа гэв.

	 

	Шилдэг дээд богдод Борхул өгүүлбээс 

	ШихиХутаг угтаж аваад хэлэв.

	 

	Хутагт төрсөн богд эзний энэ хишгийг 

	Хун галууд мэт дуугаа нэгтгэж 

	Хулан чихтэй мэт зүсээ нийлүүлж 

	Хурсан бүгд жаргалдан цэнгэе л.

	Ачит төрсөн хаан эзний энэ хишгийг 

	Ангир галуу мэт дуугаа нэгтгэж 

	Аргал марал мэт зүсээ нийлүүлж 

	Амраг сайхан нөхдөө аван жаргая л гэв.

	 

	Эзэн богд Чингис хаанаа 

	Эрхт есөн өрлөгийн үг өчвөл 

	Үүдэнд суусан өнчин хөвүүн 

	Өндийж ирээд хэлэв:

	 

	Ихсийн зэрэгт орсон болоосой би 

	Ер үгээ хэлээсэй би.

	Сайдын зэрэгт орсон болоосой би 

	Санасан үгээ хэлээсэй би гэж байв.

	 

	Богд эзэн тэр үгийг сонсоод

	Бодолгүй өчүүхэн хөвүүн юугаа өгүүлнэм чи гэв.

	Тэр хөвүүн хэлэв:

	 

	Эзэн богдын маань гэгээн сүртэй аж л.

	Энэ хурагсдын дотор үг хэлэх нь бэрх аж л. 

	Хаан эзний маань гэгээн сүртэй аж л.

	Хамаг хурагсдын дотор үг өгүүлэх нь бэрх аж л.

	Ойнд минь үг бий боловч

	Онож хэлэх нь бэрх болов уу гэнэм гэв.

	 

	Богд эзэн зарлиг болов:

	Үгтэй болбол өч чи 

	Хошоотой болбол холбо чи 

	Гайгүй хэл гэв.

	Өвтэгш дээд эзний зарлигийг сонсоод,

	Өчүүхэн хөвүүн баясаж,

	Өөрийн оюуны чинээгээр 

	Унд дарсны гэм, эрдэм хоёрыг хэлэв 

	 

	Балай их уувал өвчин биш үү.

	Бага зэрэг уувал жаргал биш үү.

	Бахархаж шунавал эргүү биш үү.

	Балмад их согтвол галзуу биш үү.

	Үргэлж уувал улиг биш үү.

	Өсөд үүнийг тэвчвэл билэг биш үү.

	Учиртай сайхан уувал жаргал биш үү.

	Унатал их согтвол мунхаг биш үү. 

	Хун галууд мэт цуглаад 

	Хурсан бүгд цэнгэлдэн жаргаасай.

	Худалч хүний үгийг бүү ажиглан согтоосой та.

	Хутгалцах дайсанд биеэ бүү тэвчээсэй.

	Цэн шувууд мэт цугларч 

	Сэцэд мэргэдээ аван жаргаасай.

	Чалчаа хүний үгийг бүү ажиглан согтоосой та.

	Цавчилдах дайсанд зэргээр ороосой.

	Ангир шувуу мэт найрамдан хураад 

	Амраг сайн нөхдөө аван жаргаасай.

	Алиа муу хүний үгийг бүү ажиглан согтоосой та.

	Аливаа хүслээ ханалцан цэнгээсэй.

	Алалдах дайсанд нэг нэгнийгээ бүү орхилцоосой. 

	Өлөн хутгуур мэт эрүүгээр бүү авалцаасай.

	Өсөх өтлөхөө аван жаргаасай.

	Үхтэм муу хүний үгийг бүү ажиглан согтоосой. 

	Өшөөтөн дайсанд мятралгүй ороосой гэв.

	 

	Чингис хаанаа цэцэн хөвүүн үг айлтгаваас 

	Чандага цэцэн Хувшуур угтаж аваад өгүүлэв:

	 

	Есөн өрлөгийн үгийг буруу гэж

	Ер чи үг өгүүлэх буюу

	Хамаг хурагсдад цэцэнгүй гэж 

	Хаан эзэнд чи үг айлтгах буюу 

	Өнчин хөвүүнд үг бий бил үү 

	Өргөдөг моринд гүйдэл бий бил үү 

	Нугас мэт жимс цөлбөөсэй чи 

	Нохой мэт яс булаалдаасай чи гэв.

	 

	Тэр хөвүүн өгүүлрүүн.

	 

	Чандага цэцэн, тэр чинь биш

	Чанар муу сэтгэл биз

	Есөн өрлөгийн үгийг буруу гэв үү би.

	Ер миний үгийг зөв гэв үү би.

	Хамаг хурагсдад цэцэнгүй гэв үү би.

	Хаан эзнээ зарлигийг даван ядаж хэллээ би. 

	Өчүүхэн хүнийг өргөж хайрлавал 

	Өсдөггүй буюу

	Өргөдөг морийг өргөж тэжээвэл 

	Таргалдаггүй буюу гэв.

	 

	Чандага цэцэн Хувшуур хилэгнэж өгүүлрүүн.

	 

	Холбож хэлэх үгтэй аж л чи 

	Хошилж хэлэх цээжтэй аж л чи 

	Хулгана мэт биеийг чинь хугачнам би.

	Хурсан бүгдэд инээдэм болгоном би.

	Цуцал мэт биеийг чинь цуучнам би.

	Цугласан бүгдэд элэг болгоном би.

	Муу хөвүүн үгээ тат 

	Муухай их өвдүүзэй чи 

	Баахан хөвүүн үгээ цэглэ чи 

	Балай их өвдүүзэй чи гэв.

	 

	Чандага цэцэн чамд хэлсэн биш билээ

	Чингис хаан эзэндээ айлтгалаа би

	Хувшуур цэцэн чиний үгийг булаасан биш билээ

	Хувьд өөрийн санаагаа хэллээ би

	Буруу зөвийг ялгадаггүй буюу чи

	Булингартай далайг харамладаг буюу чи

	Богд эзний хайрыг өмчирхдөг буюу чи

	Бололгүй над лугаа тэмцдэг буюу

	Хас их далайг харамладаг буюу

	Хаан эзний минь хайрыг өмчирхдөг буюу

	Хариугүй муу надтай тэмцдэг буюу

	Хамгийн урьд уурладаг буюу

	Онон мөрнийг ховоогоор ширгээдэг буюу

	Огторгуйн солонгыг гараар барьдаг буюу

	Идэр мөрнийг элсээр боодог буюу

	Эрдэмтэй хүнийг санаагаар цэнэдэг буюу

	Зөөлөн сэтгэлийг бариасай чи

	Зөв үгэнд минь баясаасай чи

	Бусчир муу сэтгэлээ тэвчээсэй чи

	Буруу үгийг маань сэлбэж өгөөсэй.

	 

	Чингис хаан, Чандага цэцэнд зарлиг болруун. 

	 

	Худгийн усыг засаж ариутгавч 

	Хурхаж дээш үл давлан 

	Мөн савандаа ах аж л.

	Ховоогоор утгаж авбал 

	Хоромхон зуур ширгээд 

	Гутамшиг муу булингар нь 

	Ёроолоос гарах аж л.

	Давлан гарах булгийн усыг

	Дээрээс булавч боогдохгүй

	Оргилон гарах булгийн усыг 

	Ховоогоор утгавч ширгэхгүй 

	Булингаргүй сайхан ус нь 

	Бургилан урссаар байх аж л.

	Харавтар шувууг тэжээж 

	Харцага шувуунд тавивал 

	Харин түүнээс айж далдираад 

	Газарт бууж

	Хулганын нүх сахин ажгуу.

	Харцага шувууг тэжээж 

	Харигуна шувуунаа тавивал 

	Харин дээш хальж 

	Хачир ёлд халдах ажгуу 

	 

	Хэмээн зарлиг болгоод

	Бадрангуй цагаан тэнгэрийн хөвүүн эзэн богд

	Бас тэр хөвүүнийг дэргэдээ суулгаж

	Бал мэт рашааны хишгээ өгч

	Баясгалант царайгаар үзэн өршөөж хайрлан өргөв.

	 

	Эзэн богд түрүүлэн есөн өрлөгийн

	Эсрэг тэсрэг хэлэлцсэн үгсийг

	Эртний их түүх болгон шүтэж

	Эмээлийн дуунд авав.

	Арван нэгэн сэцдийн үгс төгсөв.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1956 оны хэвлэлийн хэвлэн нийтлэлийн мэдээлэл:

	Шинжлэх Ухааны Хүрээлэн

	 

	ӨНЧИН ХҮҮГИЙН ШАСТИРЫН ТУХАЙ

	 

	Ц. Дамдинсүрэн хэвлэлд бэлтгэв.

	 

	Хэвлэлтэд 1956 оны 10 дугаар сарын 29-ны өдөр оруулав. 

	2000 хувь

	Хэвлэлийн хуудас 0,8. 

	Цаасны хэмжээ 92X108.

	Б—922000

	 

	Шинжлэх Ухааны Хүрээлэнгийн хэвлэл.

